
Lefel: Mae’r dasg hon yn addas ar gyfer lefel Uwch
Holi Aneurin Jones

Darllenwch yr erthygl isod ac yna atebwch y cwestiynau canlynol mewn parau:
1. Pam y mae Aneurin Jones yn defnyddio ceffylau a chŵn yn ei luniau?

2. Mae Aneurin Jones yn adrodd stori’r ci defaid a stori’r gwningen. Dewiswch un o’r straeon hyn a’i hadrodd ar lafar, yn eich geiriau eich hunan, wrth eich partner.    

3. Pa swydd arall wnaeth Aneurin Jones?

4. Mae anifeiliaid yn amlwg yn ei luniau. Pa nodwedd arall sy’n amlwg yn ei luniau hefyd?

Trafodwch:

· Ydych chi wedi clywed am Aneurin Jones o’r blaen?

· Ydych chi’n hoffi lluniau? Oes lluniau gyda chi yn eich cartref?        Pa rai?

· Oes gennych chi hoff arlunwyr?

· Fyddech chi’n fodlon talu arian mawr am lun? Faint?!
(Diolch i’r Faner Newydd am ganiatâd i addasu’r erthygl isod)
Holi Aneurin Jones

Holwr Mae'r ceffyl yn amlwg yn eich lluniau chi -ceffylau gwyllt, egnïol, cryf. Mi greda i eu bod nhw'n symbolau o ryddid y bywyd gwledig. A beth am y ci wedyn? Mae'r ci yn hoff anifail arall gyda chi.

Aneurin Fe ges i'n magu yn agos at anifeiliaid - ceffylau a chŵn. Fydda i bob amser yn meddwl am gi fel ffrind. Amser oeddwn i'n grwt roedd gen i gi defaid arbennig iawn. Rwy'n cofio hen ast fach adre - dim ond fi oedd yn medru ei thrin hi - roedd hi mor nerfus a sensitif. Roedd fy nhad yn clapio'i ddwylo i'w herlid o'r tŷ ac yn dweud, "Mas!" - ac roedd hi'n cysylltu clap gyda cherydd. Wel, fe es i â hi i dreialon cŵn defed. Roedden ni'n dau wedi mynd o gwmpas yn llwyddiannus - yn well o lawer na neb arall - ond ar ôl iddi neud camp arbennig - reit ar y diwedd a minnau ar fin ennill - dyma'r gynulleidfa'n dechre clapo ac fe ddychrynodd yr hen ast druan a dianc am adre!

Holwr Gawsoch chi dipyn o hwyl yn y Coleg?

Aneurin Do, roeddwn i a myfyriwr arall yn aros yn y llety yma - lodjo gyda dwy hen wraig oedrannus - dwy hen fenyw fach sidet. Roedden nhw’n rhoi trap llygoden lawr bob nos dan y seld - fel rhyw fath o ddefod -ond byth yn dala dim byd. Roedd Dai Llansadwrn, fy ffrind a fi wedi bod mewn dawns yng Ngorseinon- ac fe aeth car Dai dros ben cwningen a’i lladd hi. Dyma ni’n stopo’r car - ac fe dowles i’r gwningen miwn i’r bwt. Wedyn fe es i â’r gwningen farw mewn i’r llety a’i dodi hi yn y trap llygoden o dan seld. Bore ar ô1 hynny, roeddwn i wrthi’n bwyta fy mrecwast a dyma’r hen wraig yn rhoi ei ffon mewn i nôl y trap llygoden mas, a gweld yr anghenfil mawr blewog ‘ma yn y trap. Dyna sgrechfeydd wedyn!
Holwr Fuoch chi Aneurin yn athro arlunio yn Ysgol y Preseli am flynyddoedd. Oeddech chi’n hoffi dysgu?

Aneurin Roeddwn i’n mwynhau cwmnïaeth plant y wlad. Fues i’n lwcus i gael dau ddyn galluog yn Brifathrawon - W.R. Tones a Jams Niclas.

Holwr Fe fydda i’n meddwl amdanoch chi Aneurin fel dyn hamddenol ac mae e yn eich lluniau chi hefyd. Un o’r pethe sy’n ‘nharo i ynglŷn â’ch lluniau chi yw eich defnydd chi o wacter - yn aml iawn mae person â rhyw wacter mawr o’i gwmpas.

Aneurin Mae’r gwacter yn fwriadol. Rwy’n meddwl bod gwacter sy’n cyfleu tawelwch yn gallu dweud cyfrolau. Dyw’r bobl yn fy lluniau i fyth braidd yn symud: maen nhw’n rhan o’r tir - fel petaen nhw wedi tyfu o’r tir. Fel rheol maen nhw’n perthyn i genedlaethau o bobl sy’n perthyn i ardal arbennig. Mae’r gwacter yn cyfleu’r traddodiad tu ô1 i’r cymeriad.
